
శ్రీ రంగనాథ రామాయణము




ద్విపద









రసికులు భారతరామాయణాది - రసగోష్ఠిఁ జెల్లింప రసికశేఖరుఁడు, 

రామకథాసుధారసరక్తుఁ డగుచు - నామహాసభలోన నందఱఁ జూచి,

"రమణమైఁ దెనుఁగున రామాయణంబు - క్రమ మొప్పఁ జెప్పెడి ఘనకావ్యశక్తి80

గలకవు లెవ్వారు గల రుర్వి?"ననుచుఁ - దలపోయ విర్థలధరణిపాలునకు 

నున్నతమూర్తికి నురుయశోనిధికి - విన్నవించిరి వేడ్క విబుధులు గడఁగి 

“నీతనూజన్ముండు నిపుణమానసుఁడు - ధూతకల్మషుఁడు బంధురనీతియుతుఁడు 

సర్వజ్ఞుఁ డనఘుండు చతురవర్తనుఁడు - సర్వపురాణవిచారతత్పరుఁడు 

కమనీయబహుకళాగమవిచక్షణుఁడు - సుమనీషిపోషణోత్సుకసుఖోన్నతుఁడు 

కనిసార్వభౌముండు కవికల్పతరువు - కవిలోకభోజుండు కవిపురందరుఁడు 

ప్రత్యర్థిరాజన్యబలవజ్రపాణి - ప్రత్యర్థినృపదావపావకోజ్జ్వలుఁడు 

భీకరనిజఖడ్లబింబితస్వర్గ - లోకానురక్తత్రిలోకదుర్దముఁడు

వరసాధుజలజాతవనజాతహితుఁడు - పురుషచింతామణి బుద్ధభూవిభుఁడు

నీ కతిభక్తుండు నిఖిలశబ్దార్థ, పాకజ్ఞుఁ డత్యంతపాండిత్యధనుఁడు
90

మఱియు రామాయణమర్మధర్మజుఁ - డెఱుఁగు నాతని బిల్వు మీకథఁ జెప్ప,"

ననిన మజ్జనకుఁ డుదాత్తవర్తనుఁడు - నను నర్థిఁ బిలిపించి, నను గారవించి,

"భూమిఁ గవీంద్రులు బుధులును మెచ్చ - రామాయణంబు పురాణమార్గంబు

తప్పక నాపేరఁ దగ నంధ్రభాష - జెప్పి ప్రఖ్యాతంబు సేయింపు ముర్వి" 

నని యానతిచ్చిన నమ్మృదూక్తులకు - ననయంబు హర్షించి, యట్ల కావింపఁ 

బని పూని, యరిగండభైరవుపేర - ఘనుపేర మీసరగండాంకుపేర 

లలితసద్గుణగణాలంకారుపేర - నలఘునిశ్చలదయాయతబుద్ధిపేర 

నాతతకృతిపేర నతిపుణ్యుపేర - మాతండ్రి విఠ్ఠలక్ష్మానాథుపేర 

రాజులు బుధులును రసికులు సుకవి - రాజులు గోష్ఠిని రాగిల్లి పొగడ

బదము లర్ధంబులు భావము ల్గతులు - పదశయ్య లర్థసౌభాగ్యము ల్యతులు
100 

రసముల కల్పన ల్ప్రాససంగతులు - నసమానరీతులు నన్నియుఁ గలుగ 

నాదికవీశ్వరుఁ డైన వాల్మీకి - యాదరంబునఁ బుణ్యు లందఱు మెచ్చఁ 

జెప్పిన తెఱఁగున శ్రీరామచరిత - మొప్పఁ జెప్పెదఁ; గథాభ్యుదయ మెట్లనిన:——

"https://te.wikisource.org/w/index.php?title=పుట:Ranganatha_Ramayanamu.pdf/24&oldid=428723" నుండి వెలికితీశారు

		 ఈ పేజీలో చివరి మార్పు 2 డిసెంబరు 2023న 07:38కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

